27. ROESDI JEUNG KOLOTNA BARALIK

Barang bray beurang, ‘Pa Roesdi jeung sabaturna geus arindit ti pamondokan. Geus rada jauh, gok jeung aleutan lurah-lurah nu sejen poe pada rek marulang ka lembur-lemburna. Teu lila, aleutan nu sejen aya nu mengkol ngaler, mengkol ngidul, sajalan-jalanna.

Geus rada panas meueusan, brek sabaturna areureun handapeun tangkal caringin bari maruka bebekelan, tingcalebek barang hakan.

Di luhur caringin nu dipake ngiuhan tea, tingcalekroh, tingkaroek monyet jeung lutung pirang-pirang, kawas nu hayang marilu barang hakan.

Si Roesdi nyemplek cau tina sikatan, tuluy dialungkeun, ditewak ku monyet rada gede; jol monyet jeung lutung nu sejen ngarebut. Sorana di luhur kai rame marebutkeun cau pamere si Roesdi tea, lung ku si Misnem dialungkeun deui, nya kitu keneh bae parebut kawas tadi.

“Monyet ! naha sia atuh henteu milu ka ondangan ka nu kariaan kawas aing,” cek Roesdi. “Mun sia milu mah meureun seubeuh ku berekat.”

“Wah,” cek si Misnem, “moal enya monyet milu ka ondangan, atuh meureun ditarewak ku nu lalajo.”

‘Pa Roesdi jeung sabaturna brul deui marudun ti handapeun kai. Barang geus rada jauh dilieuk, monyet ti luhureun kai tea tarurun, tingkaroreh nareangan kahakanan dina urut jalma ngariuhan tea.

Sajalan-jalan rea pisan sasatoan nu kapanggih, careuh, bagong mah puguh deui, tinggulukguk di nu bala, da enggonna. Malah di pasir nu jarauh ti jalan, aya oge uncal jeung mencek katenjo keur nyaratuan.

“Leuh ! itu uncal” cek ‘Pa Roesdi; “lamun teu cape jeung tunduh mah moro heula”

“Ah, keun bae Juragan, boroeun pageto,” cek pananggungna, “keun ayeuna mah sina lalintuh heula.”

“tuh geuning lembur urang, nya bapa?”

“Mana, Roesdi?” cek si Misnem.

“Kapan  itu ngarunggunuk, tuh geuning imah urang,” tembal Roesdi.

Wanci bedug ‘Pa Roesdi geus nepi ka lemburna.

28. SUSUMPIT

Sabada subuh ‘Pa Roesdi geus candutrung di tepas hareup, keur meresihan sumpit jeung nyieunan paser. Manehna rek susumpit bari ngalongok sawah.

Neng, neng, neng.......pukul genep. Roesdi jeung Misnem kakara barijil ti enggonna.

Barang jol ka tepas hareup, nenjo bapana keur nyieun paser, Roesdi nyampeurkeun bari kukulinian jeung heuay, omongna: “Rek susumpit kamana bapa ?”

“Ka sawah, bari ngalongok pibuateun !” tembal bapana.

“Kuring milu bapa !” omong Roesdi.

“Mana sumpitna keur kuring?”

“Ah sia mah montong nyumpit, ngundangan manukna bae,” jawab bapana.

“Keur kuring kabeh manukna, nya ‘Pa ?  Rek dikurungan !”

“Ih ! moal enya manuk meunang nyumpit dikurungan,” tembal bapana.

“Hayu rek milu mah, kamana si Misnem ?”

“Rek milu sia ?”

“Ah, moal kuring mah ‘Pa, rek milu ka pasar jeung ema,” cek Misnem.

Bral ‘Pa Rusdi ka sawah. Di sawah nyampak pirang-pirang budak angon keur moro beurit.

Roesdi ngomong ka bapana: “Pa, kuring rek milu moro beurit heula nya keur panggangeun,”

“Ih ! teu umum, aya beurit dipanggang, apan sia mah rek ngundangan manuk,” tembal bapana.

“Bapa ! itu tikukur mani tilu !”

“Cicing atuh ! ulah cekcok, bisi hiber !” cek bapana

Ceplok ! gerepek ! gerepek !

“Hurih ! hurih ! beunang ! beunang ! Barudak kadarieu, aing meunang manuk !”

Barudak angon lalumpatan, nyalampeurkeun ka Roesdi.

“Euleuh, geus meunang rea nya ‘Jang.” omong barudak angon teh.

“Ah, tacan rea euy, kakara meunang lima.” jawab Roesdi

29. TULUYNA

Roesdi diriung ku barudak angon tea, bari manukna dicarabakan jeung diarilikan.

Cek budak angon nu saurang: “Euleuh ! karunya temen, eta manuk sakieu alusna bet disumpitan.”

“Wah, naha make karunya !” tembal Roesdi, “bongan da sok nyisilan bae pare. Na kumaha lamun engke parena beak ?”

Keur barudak angon ngomong kitu, Roesdi nenjo nu oyag-oyagan di tengah sawah.

Roesdi lumpat nyampeurkeun bapana bari ngomong lalaunan: “Bapa, bapa, itu naon anu oyag-oyagan di tengah sawah ?”

Bapana nyampeurkeun ka Roesdi. Barang diilikan geuning oray sanca keur numpi.

“Barudak, sia nyalingkir ka saung, itu jelema anu keur nyieun saung, sina kadieu, urang moro oray kituh !” cek ‘Pa Roesdi.

Barudak lalumpatan, paheula-heula ka saung; si Roesdi pangpandeurina lumpatna, da beurateun ku beuteung.

Jelema-jelema brul nyalampeurkeun ka ‘Pa Rusdi. Aya nu mawa paneunggeul, aya nu mawa bedog jeung salian ti eta.

“Mana orayna, Juragan ?” omong jelema-jelema teh.

“Kapan ieu ngaringkuk,” tembal ‘Pa Roesdi.

“Euleuh-euleuh geuning mani sagede gulungan kasur,” omong jelema-jelema teh, ting harewos jeung pada baturna. “ Keun bae atuh Juragan entong diheureuyan ! Teu wani kkuring mah sieun dilegleg,”

“Wah ! Naha sieun! Da oray teu matih, gede oge,” cek ‘Pa Roesdi, “urang arah kulitna, jualeun.”

“Moal enya teu matih Juragan,” omong jelema teh.

“Ih teu matih euy ! Geura engke ku dewek di dongengkeun, dongeng pang teu matih,” jawab ‘Pa Roesdi.

“Pek bae geura paregat, bari marawa paneunggeul, tapi kahade ulah ngaruksak pare.”

Teu lila ger surak kolot-kolot teh, orayna geus beunang, tuluy digotong ka saung.

Barudak nu di saung ngadaredempes bari ngaromong tingharewos jeung baturna: “Meureun moal beunang euy, da oray mah leuwih gancang ngaleorna batan jelema lumpat.”

Omong Roesdi ka baturna: “Wah, moal datang ka teu beunang euy, da bapa dewek mah tukangna kana nyerek oray teh”

“Tuh geuning naon itu digotong,” Roesdi nunjuk bari nangtung.

Barudak bengong, narenjo oray nu sakitu gedena, maranehna ngariung ti kajauhan bae bari tingtarunjuk, teu waranieun nyalampeurkeun deukeut kana bangke oray tea.

30. ‘PA ROESDI BALIK TI SAWAH

Pasosore ‘Pa Roesdi balik ti sawah. Barang nepi ka lembur, golongan oray nu diiringkeun tea disina digolerkeun deukeut kandang embe. Si Jalu olohok bae, nenjokeun bangke oray ngajepat. Pamikir manehna; “Saumur hirup tacan manggih cacing nu sakitu gedena.”

Harita Misnem keur aya di tepas. Barang katenjo Roesdi datang, manehna lumpat nyampeurkeun bari walahwah-weuleuhweuh kageteun ku oray sakitu matak gilana.

“Oray ti mana eta teh, ‘kang ?” cek Misnem.

Ku Roesdi dicaritakeun ka Misnem ti mimitina pisan nepi ka beunangna eta oray tea.

“Naha sia teu milu ka sawah ‘Nem !” cek Roesdi.

Tembal Misnem: “Kapan kuring mah milu ka pasar jeung ema, ‘kang!

Di pasar, ema barang beuli ra pisan; lauk, oncom, cabe jeung deungeun-deungeun sangu nu sejen.

Balik ti pasar, ema ngais boboko gede, pinuh ku beunang barang beuli tea. Ari kuring nyuhun ceceling, dieusi laik jeung sambeleun.”

“Naha rek naon, ‘Nem, balanja rea-rea ?” omong Roesdi

“Maneh teu nyaho ?” cek Misnem, “kapan isukan teh rek nyalin. Tadi kuring mantuan ema olah-olah keur susuguh nu digarawe.”

Bari ngaromong, buntut oray tea ku Roesdi ditarik-tarik dileor-leorkeun.

“Ih, ulah diheureuyan, Udi !” cek Misnem, “bisi macok.”

“Wah, moal enya !” tembal Roesdi, “kapan geus paeh ieu teh. Geura engke oge ku bapa kulitna disisit, ari laukna rek diasakan, keur nyuguhan nu dibaruat tea.”

Omong Misnem: “teu umum Roesdi, lauk oray dilaukan.”

Indung barudak gegeroan ti imah: “Roesdi ! Misnem ! geura kadarieu, sareupna, geura nyaratu. Geus nyaratu, dug geura harees, bisi isukan kabeurangan, urang ka sawah.”

